
Shri Shivakamasundari Trishati Nama Stotram

శ్రీశివకామసున్దరీత్రిశతీనామస్తోత్రమ్   

పూర్వపీఠికా
కైలాసమధ్యశ ‍ృఙ్గాగ్రే  కల్పవృక్షాదిసఙ్కులే ।
నానామృగగణాకీర్ణే మన్దమారుతవీజితే  ॥ ౧॥
పక్షివృన్దరవోద్భూతమదనాధిక్యవైభవే   ।
శ‍ృఙ్గారవిపినే యాసా పద్మాకరసరస్తటే ॥ ౨॥
చిన్తామణిశిలాక్లృప్తహర్మ్యప్రాకారశోభితే    ।
మణిమణ్డపమధ్యే  చ దివ్యసింహాసనే శుభే ॥ ౩॥
ఆసీనం లీలయా జాతు మహాదేవం స్మితాననమ్ ।
ప్రణిపత్య  ముదా గౌరీ ప్రోవాచ  వచనం మధు ॥ ౪॥
శ్రీగౌర్యువాచ
దేవదేవ మహాదేవ నాథ సర్వజ్ఞ సర్వగ ।
లోకే వ్యాధిదరిద్రాద్యైః   పిశాచాద్యైశ్చ  పీడితాః ॥ ౫॥
సర్వే జనాః కథం తేభ్యో ముచ్యేరన్ పరమేశ్వర ।
తదుపాయం వదేశాన లోకాన్ ఉద్ధర్తుం  ఆదరాత్ ॥ ౬॥
ఇతి పృష్టో గిరిజయా శివః సఙ్కల్పవర్జితః  ।
భద్రే సాధు త్వయా పృష్టం  సర్వలోకహితాయమామ్ ॥ ౭॥
వక్ష్యామ్యుపాయం దారిద్ర్యభయవ్యాధివినాశనమ్  ।
ధనధాన్యాయురారోగ్య-ధర్మకామార్థమోక్షదమ్  ॥ ౮॥
విద్యాకీర్తికరం నౄణాం పఠనాదస్య సిద్ధిదమ్  ।
నామ్నాం త్రిశతసఙ్ఖ్యాకం   స్తోత్రం  మన్త్రాక్షరాఙ్కితమ్  ॥ ౯॥
శివకామసున్దరీదేవ్యాః  శివాయాః పరమేశ్వరి ।
కథయామి తవ స్నేహాన్న ప్రకాశ్యం  కదాచన ॥ ౧౦॥
గోపనీయం ప్రయత్నేన  మర్మస్థలవదీశ్వరి  ।

శిరోఽపి దాతుం యుక్తం హి న తద్దాతుం  ప్రయత్నతః  ॥ ౧౧॥
ఋషిర్బ్రహ్మాఽస్య గాయత్రీచ్ఛన్దః   శ్రీసున్దరీ   శివా ।
సహస్రనామవత్సర్వం  కరాఙ్గన్యాసకౌ  చరేత్ ॥ ౧౨॥
దేవతా కథితా చాస్య స్తోత్రస్య  హి వరాననే ।
జితేన్ద్రియో  జితక్రోధశ్చిన్తయేత్  సున్దరీం  హృది ॥ ౧౩॥
॥ ధ్యానమ్ ॥
ఉద్యద్భాస్కరసన్నిభాం ద్వినయనాం హేమానానాబ్జాం  చతు-

ర్హస్తైరమ్బుజస్రక్శుకం    కటికరం సమ్బిభ్రతీం  శూలినః ।
నృత్తాడమ్బరధూర్వహాం శివమయీం పద్మాసనాధ్యాసినీం

ధ్యాయేఽహం పరమేశ్వరీం హృది సదా శ్రీబ్రహ్యజాయాం   శివామ్ ॥ ౧౪॥
శివకామసున్దరీం  శ్యామాం శివాం శివకరీం శుభామ్ ।
శివకామకోష్ఠనిలయాం  ధ్యాయేఽహం శివమోహినీమ్ ॥ ౧౫॥
చిన్తితార్థఫలదాయినీముమాం  చిత్తరఙ్గతలనిత్యవాసినీమ్  ।
చిత్సభేశ మహిషీం సదాశివాం చిన్తయామి శివకామసున్దరీమ్  ॥ ౧౬॥
ఇతి ధ్యాత్వా మహాదేవీం మనసాభ్యర్చ్య సాధకః ।
లమిత్యాదిమవర్ణైశ్చ  పఞ్చ పూజాః తతః పరమ్ ॥
తతః పఠేత్స్తోత్రరాజం   సర్వసౌభాగ్యవర్ధకమ్  ॥ ౧౭॥
అథ త్రిశతనామస్తోత్రమ్   ।
ఓతప్రోతాణ్డనివహాఽప్యోజస్వత్యోఘపూజితా   ।
ఓఙ్కారగృహకర్పూరదీపికా చౌదనప్రియా  ॥ ౧॥
ఓఙ్కారపఞ్జరశుకీ  చోఙ్కారమనువాదినీ ।
ఓఙ్కారమధ్యనిలయాఽప్యోజోనాథసమర్చితా ॥ ౨॥
ఓఙ్కారవాచ్యా చోఙ్కారముఖ్యా చోఙ్కారరూపిణీ ।
ఓఙ్కారశుక్తికాముక్తామణిశ్చోఙ్కారశబ్దితా  ॥ ౩॥
చక్రహస్తా  చతుర్వేదవేద్యా చామీకరాసనా ।
చక్రాయితసఖీవృన్దా  చన్ద్రమణ్డలమధ్యగా   ॥ ౪॥
చఞ్చ్వగ్రజితబిమ్బాభశుకసఙ్గీతమోదినీ   ।
చణ్డకోదణ్డనిర్ముక్తబాణచ్ఛన్నదిగన్తరా   ॥ ౫॥

చణ్డకోపారుణముఖీ  చణ్డభైరవమోహినీ   ।
చణ్డతాణ్డవపాణ్డిత్యప్రకాశనపటీయసీ     ॥ ౬॥
చణ్డనాగపరీతాఙ్గీ  చణ్డదైత్యశిరోహరా   ।
చణ్డమార్త్తాణ్డధిక్కారిచన్ద్రహాసకరామ్బుజా    ॥ ౭॥
చణ్డరావశివావృన్దనిర్జితామ్భోధినిస్స్వనా    ।
చతురాననసమ్పూజ్యా చతురా చతురార్చితా ॥ ౮॥
చన్ద్రికాసితదంష్ట్రాగ్రా   చన్దనద్రవభూషితా   ।
చమ్పకాశోకపున్నాగపుష్పమాలాలసత్కచా ॥ ౯॥
చరాచరోద్భవా చారుహాసా చర్మామ్బరప్రియా  ।
చాపబాణగదాఖడ్గశఙ్ఖచక్రలసత్కరా    ॥ ౧౦॥
చామరగ్రాహిణీవాణీరమేన్ద్రాణీసమావృతా   ।
చాముణ్డా చణ్డికా  చణ్డముణ్డాసురవినాశినీ   ॥ ౧౧॥
చారుహీరమణీభాస్వత్కిరీటా చక్రవర్తినీ   ।
చిత్రలేఖా  చిత్రరథా  చిత్రలేఖాపితౄ (పతీ)డితా ॥ ౧౨॥
చిత్రసేనస్తుతా  చిత్రయుద్ధనిర్జితదానవా    ।
చిత్రాంశుకా  చిత్రకర్మా  చిత్రానక్షత్రపూజితా   ॥ ౧౩॥
చిదానన్దప్రదా   చిత్రా చిత్రనృత్తపరాయణా   ।
చిన్తాధికప్రదా  చిన్త్యా చిదమ్బరనివాసినీ ॥ ౧౪॥
చిరఞ్జీవిసమారాధ్యా  చిన్మయీ చిద్విలాసినీ ।
చిరన్తనీ చిదాకాశమధ్యగా చిత్స్వరూపిణీ ॥ ౧౫॥
చిమ్బీజా చణకప్రీతా  చణన్నూపురపాదుకా ।
డాకినీ డమరుస్వానభీషణా డాకినీశ్వరీ ॥ ౧౬॥
డాడిమీకుసుమప్రీతా  డాడిమీమధులమ్పటా ।
డామరీ డామరీతన్త్రరూపా  డుణ్డిసమర్చితా  ॥ ౧౭॥
డామరీముఖ్యశక్త్యౌఘపరిష్కృతనికేతనా ।
డమ్బాడమ్బమనోహారీ డిమ్బోన్మత్తవినాశినీ ॥ ౧౮॥
ఢక్కాధ్వనిసముత్పన్నశబ్దసర్వస్వతన్త్రిణీ   ।

ఢక్కానినదసమ్ముహ్యద్దేవరాజాభయఙ్కరీ  ॥ ౧౯॥
నకులీధ్వస్తనాగాలిర్నకులీ నకులేశ్వరీ ।
నఖాగ్రవిలసద్విష్ణుదశాకారా   నటేశ్వరీ ॥ ౨౦॥
నటరాజాఙ్గనా  నాట్యకోవిదా నాగరార్చితా ।
నమ్రదిక్పాలవనితా  నమదానన్దదాయినీ  ॥ ౨౧॥
నరకత్రాణనోద్యుక్తా  నన్ద్యావర్తసుమప్రియా    ।
నరసింహగలోన్ముక్తరుధిరాస్వాదనప్రియా  ॥ ౨౨॥
నాగకన్యాపరివృతా నాగాసురవిమర్దినీ  ।
నాగాననసుతా నాగవాహా నరశవాసనా ॥ ౨౩॥
నాద బ్రహ్మమయీ  నిత్యనిర్వాణసుఖదాయినీ ।
నామమన్త్రజపప్రీతికారిణీ   నాగభూషణా ॥ ౨౪॥
నామరూపధరా నానావేదశాస్రార్థదర్శినీ   ।
నారాయణీ నామరూపవర్జితా  నరవాహనా ॥ ౨౫॥
నారీ నరేన్ద్రసమ్పూజ్యా  నగరాజనికేతనా ।
నాలీకలోచనా నన్దివిద్యా  నగసుతా నటీ ॥ ౨౬॥
నాసాస్తబ్ధమరుచ్చణ్డవేగా   నగరపాలినీ ।
నిర్మలా నిరహఙ్కారా నిజభక్తాఖిలేష్టదా  ॥ ౨౭॥
నిస్సారా నియతిర్నిత్యా నిర్లోభా  నిరవగ్రహా  ।
నౌకారూఢా నీతసుధావార్ధిభక్తజనప్రియా    ॥ ౨౮॥
వృన్దానాథశిరోహర్త్రీ  వృన్దామోహితమాధవా  ।
వృన్దారకవధూవృన్దసేనాస్తిమితతాపసా   ॥ ౨౯॥
వృన్దారకారిదర్పఘ్నీ  బృహత్సేనాసమావృతా ।
వృన్దారకేశవిలసద్వేణునాదకృతాదరా  ॥ ౩౦॥
బృహచ్ఛూలశిరః ప్రోతశుమ్భదైత్యభయఙ్కరీ   ।
బృహతీక్కణనోద్యుక్తనారదర్షిసమర్చితా  ॥ ౩౧॥
బృహన్మద్దలభృచ్చక్రపాణిసన్నుతవైభవా    ।
బృహస్పతిసమారాధ్యా బ్రాహ్మీ  బ్రహ్మైక్యరూపిణీ   ॥ ౩౨॥

బ్రహ్మజా  బృహదైశ్వర్యదాయినీ  బ్రూమ్మనుప్రియా   ।
బ్రహ్మజాయా  బ్రహ్మబీజా  బ్రహ్మాణీ  బ్రహ్మవాదినీ  ॥ ౩౩॥
బ్రహ్మజ్ఞా  బ్రహ్మజననీ  బ్రహ్మజ్ఞానప్రదాయినీ    ।
బ్రహ్మదేవలయాసక్తతాణ్డవోద్దణ్డపణ్డితా      ॥ ౩౪॥
బ్రహ్మపఞ్చకసంరూఢా  బ్రహ్మాణ్డాన్తకరామ్బుజా    ।
బ్రహ్మమాయా  బ్రహ్మశీర్షమాలామణ్డనమణ్డితా     ॥ ౩౫॥
బ్రహ్మయజ్ఞపరాధీనహృదయా   బ్రహ్మవిత్ప్రియా  ।
బ్రహ్మవిద్యా  బృహద్రూపా  బృహతీ బ్రాహ్మణప్రియా   ॥ ౩౬॥
బ్రహ్మవిష్ణుముఖోద్గీతవైభవా     బ్రాహ్మణార్చితా  ।
బ్రహ్మశీర్షహరా   బ్రహ్మకపాలవరధారిణీ  ॥ ౩౭॥
బ్రహ్మహీనమఖాసక్తదక్షముఖ్యవినాకృతా  ।
బ్రహ్మాణ్డనివహోద్భేదతాణ్డవేశ్వరవాదినీ    ॥ ౩౮॥
బ్రహ్మాణ్డసాక్షిణీ   బ్రహ్మమోదినీ  బ్రహ్మ  ఏవ చ ।
బ్రాహ్మీ  మాహేశ్వరీముఖ్యశక్తివ్యాప్త సభాఙ్గణా  ॥ ౩౯॥
మదిరాస్వాదరసికా మధురా మధువైరిణీ  ।
మనోతిగా మనోగమ్యా మతఙ్గతనయా  మధుః ॥ ౪౦॥
మనోవాగపరిచ్ఛిన్నా మహాత్రిపురసున్దరీ   ।
మన్త్రిణీ  మన్త్రతన్త్రజ్ఞా   మహాగాయత్రిరూపిణీ  ॥ ౪౧॥
మహతీ మదనానన్దకారిణీ  మనుపూజితా ।
మహనీయా మహీ మన్దగమనా  మధురస్వనా ॥ ౪౨॥
మహర్షిగణసమ్పూజ్యా  మహారాజ్ఞీ మనోన్మనీ ।
మహాకాలీ మహాలక్ష్మీః మహావాణీ మహాకృతిః ॥ ౪౩॥
మహాదేవాఙ్కపర్యఙ్కా మహావాక్యార్థగోచరా  ।
మహాదేవీ మహోత్సాహా మరాలీగతిదేశికా ॥ ౪౪॥
మహామణిఘటాకారకిరీటా మఞ్జుభాషిణీ  ।
మహామాయామహాఘోరస్వప్నవారాహిరూపిణీ ॥ ౪౫॥
మహామారీ మహాతిల్వవనమధ్యనికేతనా ।
మహాశ్మశాననటనరసికా మధుపాయినీ ॥ ౪౬॥

shivakAmasundarItrishatanAmastotram.pdf 5



శ్రీశివకామసున్దరీత్రిశతీనామస్తోత్రమ్   

మహిమాలబ్ధసిద్ధీన్ద్రముఖ్యాదృష్టస్వరూపిణీ     ।
మాణిక్యవీణాసంలాపా మారాన్తకవిమోహినీ ॥ ౪౭॥
మాణిభద్రస్తుతా  మాన్యా మానినీ మానవర్జితా  ।
మాధ్యన్దినఫణీశానజైమినిస్తుతనర్తనా   ॥ ౪౮॥
మారీ మాతఙ్గినీ  మాతా మహాశైలశరీరజా  ।
మాంసపూజాపరా మాంసభక్షిణీ మాషలమ్పటా ॥ ౪౯॥
మాహేన్ద్రజాలచతురా  మహాదుర్గా మహేశ్వరీ ।
మీనాక్షీ మిథునాకారా మదనీ మాదిపఞ్చకా ॥ ౫౦॥
ముకున్దసహజా  ముద్రాముఖ్యా మూకత్వనాశినీ ।
ముక్తాహారలసద్గ్రీవా  ముచుకున్దనృపార్చితా  ॥ ౫౧॥
ముదితా ముణ్డశయనీ  ముక్తిదా మురశాసనా ।
మూర్తా మూర్ఖత్వశమనీ మూలవిద్యాస్వరూపిణీ ॥ ౫౨॥
మూలాధారాదిషట్చక్రనిలయా మూలమన్త్రవిత్  ।
మూమ్బీజామూర్ధసమ్బద్ధపుష్పమాలావిరాజితా   ॥ ౫౩॥
మృడానీ మృగయాసక్తా మృగేన్ద్రార్ద్రాజినచ్ఛదా   ।
మోహాన్ధకారమార్తాణ్డా  మోక్షదానపరాయణా ॥ ౫౪॥
మోదినీపృష్టవాగ్దేవతాష్టకస్తుతవైభవా     ।
శివకామసున్దరీ  దేవీ శివదా శివవామగా ॥ ౫౫॥
హయాననముఖోద్భూతపురాణమహిమోజ్జ్వలా  ।
హయారూఢాదిసంసేవ్యా హీరదంష్ట్రా  హలాయుధా ॥ ౫౬॥
హరమానససమ్మోహశ‍ృఙ్గారరసవారిధిః  ।
హరలీలావినోదజ్ఞా హారిణీ హరిణేక్షణా ॥ ౫౭॥
హరాగ్నిదగ్ధకన్దర్పజీవనాపాఙ్గలోచనా    ।
హరార్ధాఙ్గహరా   హేయదేయోపాదేయవర్జితా  ॥ ౫౮॥
హరాఙ్కనిలయా హృద్యా హృదయాకాశమధ్యగా ।
హరిణాఙ్కధరా హాదివిద్యా హరిసహోదరీ ॥ ౫౯॥
హరిద్రాచూర్ణసమ్పూర్ణచరణా    హ్రీమ్మనుప్రియా   ।

హరినాభిసరోజోద్యత్పద్మ సంస్తుతయోగినీ ॥ ౬౦॥
హరిబ్రహ్మాదిమకుటనీరాజితపదామ్బుజా  ।
హరిబ్రహ్మేన్ద్రవినుతా   హేలానిర్జితదానవా  ॥ ౬౧॥
హరిశఙ్కరసమ్ముహ్యద్దారుకారణ్యతాపసా  ।
హరేన్ద్వమృతసఞ్జీవద్బ్రహ్మశీర్షాలిగాయకా    ॥ ౬౨॥
హర్యక్షవాహనారూఢా హేలాకలితవిగ్రహా  ।
హాకినీ హలికృష్ణేడ్యా  హంసమన్త్రస్వరూపిణీ  ॥ ౬౩॥
హారాయితఫణీరత్నన ప్రభాజితహిమాంశుకా  ।
హాలాహలాగ్రిసన్తప్తదేవత్రాణామృతేశ్వరీ     ॥ ౬౪॥
హాసోద్యత్కాలికాభుక్తరక్తబీజాసురా  హరా ।
హాహాకారరవాక్రన్దన్మహిషాసురమర్దినీ    ॥ ౬౫॥
హిమాద్రితనయా  హంసవాహా హానివివర్జితా  ।
హేమఘణ్టాలిఝఙ్కారజితకల్పాశనిధ్వనిః  ॥ ౬౬॥
హేమపద్మధరా హస్తచతురా హేమకఞ్చుకీ ।
హేమాద్రితుఙ్గశ  ‍ృఙ్గాగ్రమణిమణ్డపమధ్యగా    ॥
హ్రీమ్బీజేత్యన్తనామ్నాం  చ త్రిశతం  కథితం తవ ॥ ౬౭॥
ఉత్తరపీఠికా
శివకామసున్దరీనామాన్యేతాని  శుభదాని హి ।
సర్వసౌభాగ్యదం పుణ్యం విఘ్నధ్వాన్తనభోమణిమ్ ॥ ౬౮॥
ఆయుష్కరం కీర్తికరం తుష్టిదం  పుష్టిదం  ప్రియే  ।
విద్యాబుద్ధిప్రదం   నృణాం సకృత్స్మరణమాత్రతః  ॥ ౬౯॥
యోజపిత్వా మహామన్త్రం  శివకామ్యాః సహస్రకమ్  ।
త్రిశతం  వా యథాశక్తి పఠేత్సర్వార్థదాయకమ్  ॥ ౭౦॥
యదిష్టం  సా దదాత్యేవ సద్య ఏవ న సంశయః ।
శుక్రవారే  తథా భౌమవారే పర్వణి వా ప్రియే  ॥ ౭౧॥
కృష్ణాఙ్గారచతుర్దశ్యామష్టమ్యాం     చ విశేషతః ।
పద్మైర్వాఽన్యసుమైర్బిల్వైర్హరిద్రాకుఙ్కుమైః       ప్రియే  ॥ ౭౨॥

ఏభిః సమర్చయేద్దేవీం  నామభిః సాధకోత్తమః ।
మూర్తౌ వా యన్త్రరాజే  వా ఘటే వాఽఽవాహ్య సున్దరీమ్  ॥ ౭౩॥
అచిరాదేవ విన్దేత  వాగీశత్వం సులోచనే ।
శ్రీశత్వం  సర్వసిద్ధీనాం  నాయకత్వం లభేద్ ధువమ్ ॥ ౭౪॥
భూతప్రేతపిశాచానాం  స్మరణాద్ భీతికారణమ్ ।
యోవిప్రశ్శాన్తహృదయో  నిత్యం నిష్కామనాయుతః ॥ ౭౫॥
ఆవర్తయేదిదం స్తోత్రం  తస్య శ్రీమత్కృపాబలాత్  ।
ఇహ భుక్త్వాఽఖిలాన్ భోగాన్ సోఽన్తే జన్మాదివర్జితమ్  ॥ ౭౬॥
జీవబ్రహ్మైక్యచిద్రూపపదం    ప్రాప్నోత్యసంశయః  ।
ఏతత్స్తోత్రోపమం   స్తోత్రం  నాన్యదస్తి హి సువ్రతే  ॥ ౭౭॥
మయాపి తత్ఫలం వక్తుం న శక్యం కేన వా శివే ।
తస్మాదిదం గోపనీయం చ ప్రకాశ్యం  ప్రయత్నతః  ।
కిం భూయశ్శ్రోతుకామాసి శ‍ృఙ్గారాబ్ధిసుధాకరే   ॥ ౭౮॥
ఇతి భృఙ్గిరిటిసంహితాయాం  శక్త్యుత్కర్షప్రకరణే   శివగౌరీసంవాదే
శ్రీ శివకామసున్దరీత్రిశతనామస్తోత్రం    సమ్పూర్ణమ్  ॥

